RPS 9: Skaduwees oor Slanghoek en hanepootdruiwe
Begin (aktuele aanknooppunt): 

Naby Worcester kronkel Slanghoek se berge tussen die groen wingerde deur wat besig is om in herfspastelle te verkleur. By Grietjiesdrif is ŉ man en sy vrou besig om tussen die wingerde koers te kry na die damwal by die rivier. Wanneer hulle gemaklik op die wal sit, merk hulle op hoe Slanghoek se berge majestueus aan weerskante van hulle in die laatmiddag son uittroon.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Dit raak gou-gou duidelik: Die son verdwyn by Slanghoek vroeg agter die berge. Jy kan sien hoe die skaduwees van die komende nag in die vallei letterlik op jou begin afstorm. Die kontraste is duidelik: Die sonbeligte pieke van Slanghoek se berge aan die bo-kant en die donker skaduwees wat die voet van die berge met grouswart begin inkleur. Voor jou oë en teen ŉ spoed, lyk dit of die skaduwees die lig eenvoudig wegjaag. Op dié plek oorval die nag ’n mens maklik as jy nie dophou nie. 
Maar met die skemer wat oor die berge toesak, maak die vrou haar skouersak oop en gee vir haar man ŉ trossie hanepoot. Terwyl hulle die soet van die druiwe proe en grootoog kyk na die donker skaduwees om hulle, weet hulle van ŉ ander werklikheid waarvan hulle in die soetvars hanepoot net so ’n klein happie, ’n “sample” kry. 
Bestemming (die doel en uitkomste): Aktuele preektema – raakpunte met die evangelie vir geloofsvorming:

Die skerp skakerings tussen lig en donkerte herinner ons: Net soos by die kruis lyk dit ook kompleet of die skaduwees die lig eenvoudig oorrompel. Jesus se woorde: “Dit is volbring” en “In U hande gee Ek my gees oor,” laat ’n mens skielik stom. Dit lyk asof alles om jou nag is; die donkerte toegeslaan en die lig verdryf. Dit is verby. 

Of is dit? Ons bly nogtans deurgaans bewus van die groter werklikheid: Agter die menslike verskrikking van die kruis glimlag ’n Vader wat soveel omgee ... Ons kry die smaak van die “soet” werklikheid van God se liefde, sý beloftes en sý trou wat nie ondergaan nie. Ons kry ’n happie van die goeie nuus: alles loop alles uit op ons Heer se opstanding en die troos van sý Gees, te midde van die duisternis, en daarom word dit ook ons opstanding tot ŉ nuwe lewe. Paulus se lied in Romeine weerklink te midde van Slanghoekberge se skaduwees:

· Vers 35: Wat kan ons nou skei van Christus se liefde vir ons? Swaarkry, probleme, vervolging, gevare of dalk geweld? Nie eens die grootste probleme kan ons ooit van Christus skei nie.

· Vers 38: Nie eers die dood of enigiets in hierdie lewe nie. Ook nie die slegte engele of bonatuurlike magte nie. Ook nie iets wat dalk vandag of môre met ons kan gebeur nie.

· Vers 39: Selfs nie die hoogste berg of die diepste see hier op die aarde nie. Letterlik niks in hierdie skepping kan ons ooit van God se liefde skei nie. Hy het vir ons kom wys hoe lief Hy ons het toe ons Here, Christus Jesus, in ons plek doodgegaan het. 
(Die Boodskap Rom 8:35-39).Rimpels uit die Woord sorg eenvoudig dat die skaduwees van hierdie lewe verdryf word deur die LIG VAN DIE LEWE.

